
O‘ZBEK KURASHI PAYDO 
BO‘LISH TARIXI VA QOIDALARI
Qon’irbaev Dastan
Oʻzbekiston davlat jismoniy tarbiya va sport universiteti
Nukus filiali 3-kurs, boks

Ilmiy rahbar: D. Kochanov
Oʻzbekiston davlat jismoniy tarbiya va sport universiteti Nukus filiali

KIRISH
Sportga e’tibor yuksak bo‘lgan jamiyat sog‘lom turmush tarzini shakllantiradi. Sportning barcha turlari 

nafaqat shaxsning jismoniy barkamolligini, balki uning ma’naviy-ruhiy rivojlanishini ham ta’minlaydi. Xususan, 
kurash sporti milliy qadriyatlar himoyachisi sifatida xizmat qilgan holda, o‘zida milliy g‘urur, iftixor va yorug‘ 
kelajakka ishonch tuyg‘ularini mustahkamlaydi. Kurashish san’ati ko‘plab xalqlarda qadim zamonlardan buyon 
ma’lum bo‘lib, bu sport turi belgilangan qoidalar asosida ikki sportchining yakkama-yakka bahsidan iborat. 
Kurash qadimda ayniqsa Yunonistonda keng tarqalgan bo‘lib, u antik olimpiada musobaqalarida doimiy o‘rin 
egallagan. Bugungi kunga kelib, milliy kurashning xilma-xil shakllari Gretsiya, Italiya, Yaponiya, Turkiya, Eron, 
Afg‘oniston, Rossiya, O‘zbekiston, Gruziya, Armaniston, Ozarbayjon, Qozog‘iston va boshqa mamlakatlarda 
keng rivojlanmoqda.

MAVZUGA OID ADABIYOTLAR SHARHI
Zamonaviy sport kurashining asosiy qoidalari 18-asr oxiri – 19-asr boshlarida Yevropaning bir necha 

mamlakatlarida shakllana boshlagan. 1912-yilda Xalqaro havaskorlar kurash federatsiyasi (FILA) tuzilgan 
bo‘lib, hozirda unga 144 mamlakat a’zo. O‘zbekiston ushbu tashkilotga 1993-yilda a’zo bo‘lgan. Bugungi kunda 
sport kurashining yunon-rum kurashi, erkin kurash, dzyudo, sambo kabi turlari xalqaro miqyosda keng tarqa-
lgan.

O‘zbek kurashi ham so‘nggi yillarda alohida sport turi sifatida e’tirof etilib, xalqaro e’tiborga tushmoqda. 
Kurash sporti insonni kuchli, epchil, bardavom va irodali qilib tarbiyalovchi vosita sifatida qadrlanadi. U bilan 
shug‘ullanishga 12 yoshdan boshlab, mutaxassislar nazorati ostida ruxsat beriladi.

Kurashning qadimiyligi arxeologik topilmalar bilan tasdiqlanadi. Jumladan, qadimgi Baqtriya hududidan 
topilgan bronza davriga oid silindrsimon spool idishda ikki polvonning kurash holati tasvirlangan. Boshqa bir 
artefaktda esa kurash usullarining ijrosi aks ettirilgan. Bu topilmalar miloddan avvalgi 1500-yillarda ham kurash 
ajdodlarimiz hayotining ajralmas qismi bo‘lganligini anglatadi.

Yunon yozuvchisi Klavdiy Elian (2–3-asrlar)ning yozishicha, sak qabilasi qizlari kuyovni tanlashda yigitlar 
bilan kurashgan. Ushbu an’anaga “Alpomish” eposidagi Barchin qo‘ygan shartlar misol bo‘la oladi. Bu sahnada 
ikki kurashuvchidan biri raqibining belbog‘idan ushlab, uni o‘ziga tortadi va shu bilan birga undan xalos bo‘lish 
choralarini izlaydi. Bunday tasvir zamonaviy kurash qoidalariga hamohangdir.

Mahmud Koshg‘ariyning “Devonu lug‘otit-turk”, Alisher Navoiyning “Hamsa”, “Holoti Pahlavon Muhammad”, 
Zayniddin Vosifiyning “Badoye’ ul-vaqoye’”, Husayn Voiz Koshifiyning “Futuvvatnomai sultoniy”, Zahiriddin 
Muhammad Boburning “Boburnoma” asarlarida ham kurash haqida qimmatli tarixiy va badiiy ma’lumotlar 
kel tirilgan.

9–16-asrlarda kurash keng ommalashib, Pahlavon Mahmud, Sodiq polvon kabi siymolar butun Sharqda 
mashhur bo‘lgan. O‘zbek milliy kurashining belbog‘li shakliga oid ko‘plab topilmalar mavjud. Masalan, Meso-
potamiya hududidan topilgan 5000 yillik haykalchada belbog‘li kurash usulida musobaqalashayotgan polvonlar 
tasvirlangan. Xitoyning “Tan-shu” qo‘lyozmasida esa Dovon davlati (Farg‘ona vodiysi) to‘y va sayllarsiz kurash 
musobaqalari o‘tmasligi qayd etilgan.

19-asr oxiri – 20-asr boshlarida Ahmad Polvon, Xo‘ja Polvonlar ushbu sportning mashhur vakillari bo‘lishgan. 
Chorizm va sho‘ro davrlarida mafkuraviy bosimlar ta’sirida o‘zbek kurashi xalq hayotidan siqib chiqarilishga 
harakat qilingan. Biroq 1990-yillarga kelib bu holatga barham berildi.

TADQIQOT METODOLOGIYASI
Ushbu tadqiqotda tarixiy manbalar, arxeologik topilmalar, adabiy asarlar, xalq og‘zaki ijodi va amaliy sport 

tajribasi asosiy tahlil vositasi sifatida o‘rganilgan. Kurashning shakllanishi va rivojlanish bosqichlarini aniqlash 
uchun komparativ tarixiy yondashuv, manbashunoslik tahlili hamda sport nazariyasi va amaliyoti asosida 
mantiqiy xulosalar chiqarilgan. Shuningdek, kurash qoidalarining shakllanishi Komil Yusupov tomonidan ishlab 
chiqilgan amaliy model asosida hujjatlar va qoidalarga tayangan holda tahlil etilgan.

Tadqiqotda 1991-yilda ishlab chiqilgan zamonaviy o‘zbek kurashi qoidalari chuqur tahlil qilindi. Masalan, 
gilam hajmi (14x14 m – 16x16 m), xavfli chiziq (qizil), sportchilarning yaktak va belbog‘ rangi (ko‘k, yashil, oq) 
hamda vazn toifalari kabi elementlar amaliyotga mos keluvchi asosiy parametr sifatida ko‘rib chiqilgan. Bundan 
tashqari, kurashda bo‘g‘ish, og‘riq beruvchi yoki beldan past ushlovlar taqiqlanishi – sportchilarning xavfsizligi 
nuqtai nazaridan o‘rganilgan. Mazkur metodologik yondashuv orqali kurashni milliy va xalqaro miqyosda tahlil 
qilish imkoniyati kengaytirilgan.

TAHLIL VA NATIJALAR
1992-yilda O‘zbekistonda Kurash federatsiyasi tashkil etildi. Xalqaro Kurash Assotsiatsiyasining (IKA) 

2003-yil Toshkentda o‘tgan Kongressida rasmiy musobaqalarda bellashuv vaqtini 3 daqiqa etib belgilash orqali 
uchrashuvlarning qizg‘in o‘tishini ta’minlash ko‘zda tutilgan. Bellashuv davomida ishlatilgan texnik usullarning 
bajarilishiga qarab “chala”, “yonbosh”, “halol” baholari, qoidabuzarliklar uchun esa “tanbeh”, “dakki”, “g‘in-om” 
jazolari qo‘llaniladi.

Kurashchi “halol” bahosini olsa (yoki raqibi “g‘in-om” jazosi olsa) u g‘olib deb e’lon qilinadi. Shuningdek, 
ikki marta “yonbosh” bahosini olish yoki raqibning ikki bora “dakki” bilan jazolanishi ham g‘alabani anglatadi. 
“Chala” baholari esa jamlanib boriladi. Bellashuv yakunida ballar teng bo‘lsa, oxirgi bahoni olgan kurashchiga 
g‘alaba beriladi. Agar baho va jazolar soni ham teng bo‘lsa, oxirgi jazo olgan sportchi mag‘lub deb topiladi. 
Baho va jazolar teng, yo‘l qo‘yilmagan bo‘lsa, g‘olib hakamlarning ko‘pchilik ovozi bilan aniqlanadi [3].

2001-yilda O‘zbekistonda Belbog‘li kurash federatsiyasi ham tashkil etildi [4]. 1998-yil sentabr oyida Tosh-
kent shahrida o‘tkazilgan Xalqaro Kurash Assotsiatsiyasining ta’sis yig‘ilishida 28 ta davlat (AQSH, Boliviya, 
Buyuk Britaniya, Gollandiya, Rossiya, O‘zbekiston, Yaponiya va boshqalar) vakillari ishtirok etdi va shu muno-
sabat bilan o‘zbekcha kurash bo‘yicha yirik xalqaro musobaqa tashkil qilindi.

O‘zbekiston Respublikasi Prezidentining “Xalqaro Kurash Assotsiatsiyasini qo‘llab-quvvatlash to‘g‘risida”gi 
farmoni qabul qilinib, bu sport turining xalqaro rivojlanishiga zamin yaratildi. Shu yili Toshkentda o‘zbekcha 
kurash bo‘yicha birinchi Jahon chempionati, Rossiyaning Bryansk shahrida esa ayollar o‘rtasida xalqaro muso-
baqa o‘tkazildi. IKA qoshida Xalqaro Kurash Akademiyasi tashkil etildi. 2000-yilda mamlakatda Kurash oyligi 
e’lon qilinib, bu davrda 2 millionga yaqin kishi kurash gilamiga chiqdi.

Buyuk Britaniyada IKA faxriy prezidenti nomi bilan ataluvchi Islom Karimov an’anaviy xalqaro turniri yo‘lga 
qo‘yildi. 2001-yildan boshlab Toshkentda Xalqaro Kurash Instituti faoliyat yuritmoqda. IKAga a’zo milliy fede-
ratsiyalar soni 66 taga yetdi. Yevropa, Osiyo, Panamerika va Okeaniya kurash konfederatsiyalari tashkil etildi. 
Bugungi kunda xorijiy davlatlarda 600 mingdan ziyod inson o‘zbekcha kurash bilan muntazam shug‘ullanadi.

Kurash bo‘yicha Jahon, qit’a va mamlakat chempionatlari muntazam o‘tkazilib kelinmoqda. Jumladan, 
O‘zbekistonda Imom at-Termiziy, Pahlavon Mahmud xotirasiga bag‘ishlangan xalqaro musobaqalar o‘tkaziladi. 
Osiyo Olimpiya Kengashi 2003-yilda o‘zbekcha kurashni Osiyo o‘yinlari dasturiga rasman kiritdi. Jahon chempi-
onatlarida Bahrom Anazov, Isoq Axmedov, Maxtumquli Mahmudov, Kamol Murodov, Toshtemir Muhammad-
iyev, Akobir Qurbonov (O‘zbekiston), Kubashxonim Elknur, Selim Totar o‘g‘li (Turkiya), Aleksandr Katsuragi, 
Karlos Xonorato (Braziliya), Pavel Melananets (Polsha), Xiroyoshi Kashimoto (Yaponiya) kabi sportchilar g‘olib-
likni qo‘lga kiritdilar.

O‘zbek xalqining an’anaviy sport turlaridan biri bo‘lgan kurash 3,5 ming yillik tarixga ega. “Kurash” so‘zi 
qadimiy sharq adabiy manbalarida yakkama-yakka olishuv va ijtimoiy ko‘ngilochar sport turi sifatida tilga 
olingan. “Alpomish” dostonida kurash xalq hayotida ommaviy, nufuzli va sevimli sport turi bo‘lganligi yoritilgan. 
Ibn Sino kurashni sog‘liqni mustahkamlovchi eng samarali vosita deb hisoblagan. Har qanday tarixiy noaniq-
liklarga qaramay, ko‘plab olimlar kurashni eng qadimiy sport turlaridan biri sifatida e’tirof etganlar.

9-asrda kurash yangi bosqichga ko‘tarilgan. O‘sha davrlarda zamonaviy O‘zbekiston hududida istiqomat 
qilgan xalq kurashni to‘ylar, bayramlar va ommaviy tadbirlarning ajralmas qismi sifatida o‘tkazgan. Vaqt o‘tishi 
bilan u mustaqil sport turi va chiniqish vositasi sifatida shakllandi. Kurashchilar orasida mashhurlikka erish-

ganlar haqida afsonalar yaratilgan. Masalan, 12-asrda yashagan Pahlavon Mahmud haqida xalq orasida 
hurmat-ehtirom saqlanib qolgan, uning qabri hanuzgacha ziyoratgoh hisoblanadi.

14-asrda Amir Temur o‘z askarlarini chiniqtirish va jismoniy tayyorgarliklarini oshirish uchun kurashdan faol 
foydalangan. Shu bois, kurash o‘zbek xalqining qon-qoniga singib ketgan sport turi sifatida avloddan avlodga 
o‘tib kelmoqda. Bugungi kunda faqat O‘zbekistonda kurash bilan shug‘ullanuvchilarning soni 2 milliondan 
oshgan.

1980-yillarda taniqli kurashchi, dzyudochi va sambochi Komil Yusupov kurash merosini tadqiq etishni 
boshladi. Uning asosiy maqsadi xalqaro andozalarga mos qoidalarni ishlab chiqish edi. 1990-yillarga kelib, 
Yusupov ushbu qoidalarni ishlab chiqib, keng jamoatchilik e’tiboriga havola etdi. Ushbu qoidalar kurashda 
oyoqda turgan holatda bahs olib borilishi, xavfli va og‘riqli usullarning taqiqlanishi, hakamning bevosita ishtiroki 
va musobaqa muhitining xavfsizligini kafolatlash bilan ajralib turadi.

1991-yilda O‘zbekiston mustaqilligi e’lon qilinishi bilan milliy sport sifatida kurash rivojiga alohida e’tibor 
qaratildi. Uni xalqaro sport turiga aylantirish, Olimpiada o‘yinlari dasturiga kiritish ustuvor maqsad sifatida 
belgilanmoqda. 1992-yildan boshlab kurash targ‘iboti Janubiy Koreya, Kanada, Yaponiya, Hindiston, AQSh, 
Monako, Rossiya kabi mamlakatlarda olib borildi. Nihoyat, O‘zbekiston Respublikasi Prezidentining 2020-
yil 4-noyabrdagi “Kurash milliy sport turini rivojlantirish va uning xalqaro nufuzini yanada oshirish chora-tad-
birlari to‘g‘risida” PQ-4881-sonli1 qarori Konsepsiyasi tasdiqlandi. Unda kurashni ommalashtirish, mavjud 
muammolarni bartaraf etish va uning xalqaro nufuzini oshirish bo‘yicha aniq yo‘nalishlar belgilandi.

XULOSA VA TAKLIFLAR
Xulosa qilib aytganda, o‘zbek kurashi xalqimizning ko‘p asrlik madaniy merosi, jismoniy tarbiya an’analari 

va milliy g‘ururining yorqin ifodasidir. U nafaqat sport turi, balki yosh avlodni jismonan chiniqtirish, irodasini 
mustahkamlash, vatanparvarlik va ma’naviyatga yo‘naltirishning samarali vositasi bo‘lib xizmat qiladi. Arxeologik 
topilmalar, tarixiy manbalar va adabiy asarlar kurashning chuqur ildizlarga ega ekanligini isbotlaydi. Mustaqillik 
yillarida kurashni rivojlantirish borasida salmoqli yutuqlarga erishildi: xalqaro musobaqalar yo‘lga qo‘yildi, yangi 
qoidalar ishlab chiqildi, Kurash federatsiyalari va akademiyalari tashkil etildi.

Kurashni jahon miqyosida ommalashtirish bo‘yicha olib borilgan tizimli ishlar natijasida u Osiyo o‘yinlari 
dasturiga kiritildi, ko‘plab davlatlar milliy federatsiyalarini tuzdi, minglab xorijiy sportchilar o‘zbekcha kurash bilan 
shug‘ullana boshladi. Bu esa O‘zbekistonning xalqaro sport maydonidagi nufuzini oshirishga xizmat qil moqda.

Shu asosda quyidagi takliflar ilgari suriladi:

• Kurashni Olimpiya o‘yinlari dasturiga kiritish bo‘yicha xalqaro diplomatik va sportiy hamkorliklarni yanada 
kengaytirish;

• Maktab va oliy ta’lim muassasalarida kurashni jismoniy tarbiya dasturlariga integratsiya qilish;

• Har bir hududda kurash bo‘yicha maxsus sport maktablari va bo‘limlari faoliyatini kuchaytirish;

• Kurash tarixiga oid ilmiy-tadqiqot ishlarini chuqurlashtirish, arxiv materiallarini raqamlashtirish va ommaga 
taqdim etish;

• Kurash bo‘yicha xalqaro hakamlar, murabbiylar va sportchilarning malakasini oshirish uchun maxsus 
akademik dasturlarni yaratish.

Ushbu takliflarning bosqichma-bosqich amalga oshirilishi o‘zbek kurashining yanada rivojlanishi, yoshlar 
orasida sog‘lom turmush tarzini targ‘ib etish va O‘zbekistonning xalqaro sport tizimidagi mavqeini mustahkam-
lashga xizmat qiladi.

Foydalangan adabiyotlar ro‘yxati:
1. Samadova X. S. (2022). Sog‘lom turmush tarzi inson salomatligining asosidir. Barqarorlik va yetakchi tadqiqotlar 

onlayn ilmiy jurnali, 2(9), 198–201.
2. Mamanazarova A. (2022). Bolalarni go‘daklik davridan suzishga o‘rgatish orqali jismoniy rivojlanishini takomillashtirish. 

Fizik tarbiya, sport va sog‘liq, 1(1).
3. Aziza M. B., Turdiboyev I. (2022). Sport (futbol) huquqida shartnoma munosabatlaridan kelib chiqadigan majburiyatlar. 

Ta’lim va rivojlanish tahlili onlayn ilmiy jurnali, 25–30.
4. Hazratqulov S. F. O. Basketbol o‘yini barkamol avlod tarbiyasining asosi. Academic Research in Educational Sciences, 

2022, 3(1), 761–764.
5. Sardor K. (2023). The role of a coach in the development of the physical abilities of professional basketball players.

1 O‘zbekiston Respublikasi Prezidentining 2020-yil 4-noyabrdagi “Kurash milliy sport turini rivojlantirish va uning xalqaro nufuzini 
yanada oshirish chora-tadbirlari to‘g‘risida” PQ-4881-sonli qarori: https://lex.uz/uz/docs/-5080074 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

